
Á MESA DO PARLAMENTO
O Grupo Parlamentar de En Marea, a iniciativa da súa deputada Paula Vázquez Verao, Carmen Santos Queiruga e Luís Villares Naveira, ao abeiro do establecido no artigo 160 do Regulamento da Cámara, presenta a seguinte Proposición non de lei para o seu debate na Comisión 5.ª, relacionada coa prestación de Asistente Persoal para garantir o dereito á vida independente das persoas con diversidade funcional. 
EXPOSICIÓN DE MOTIVOS
A vida independente é a filosofía que propugna para as persoas con diversidade funcional o dereito a exercer o maior control posíbel sobre as súas vidas, permitíndolles a integración na comunidade, do mesmo xeito que calquera persoa, para o cal os Estados han de proporcionar distintos xeitos de apoio e asistencia que o fagan posíbel.
A lexislación internacional recoñeceu o dereito á vida independente como dereito humano na Convención da ONU sobre os dereitos das persoas con discapacidade no artigo 19, en 2006, ratificada polo Estado Español en 2007, e de obrigado cumprimento dende maio de 2008. O propósito da Convención é garantir a dignidade de todas as persoas con discapacidade e a súa participación e integración na sociedade, para o cal os Estados están obrigados a adoptar as medidas necesarias.
Ademais, no Informe da Relatora Especial da ONU sobre os dereitos das persoas con discapacidade publicado recentemente, sinálase que “os Estados deben deseñar arranxos e servizos de apoio que dean ás persoas con discapacidade a posibilidade de elixir e exercer o control de forma directa”, indicando que “a miúdo, os servizos existentes incumpren esta norma”.
Entre os medios que posibilitan a vida independente das persoas con diversidade funcional está a asistencia persoal, que consiste na contratación dunha ou máis persoas, en función das necesidades individuais, quen como asistente persoal, na súa xornada laboral, facilita á persoa usuaria o desenvolvemento das tarefas da vida cotiá que lle permitan desenvolverse autonomamente a todos os niveis, tanto na vida persoal como na laboral, cívica ou política, garantindo así o principio de igualdade de oportunidades.
O recoñecemento da asistencia persoal como un mecanismo de apoio para poder garantir a autonomía das persoas con diversidade funcional foi asumido polo Estado Español na Lei 39/2006, de 14 de decembro, de Promoción da Autonomía Persoal e Atención ás persoas en situación de dependencia (artigo 19).
O 14 de febreiro de 2007, o Parlamento de Galicia aprobaba por unanimidade unha PNL que instaba a poñer en marcha o servizo de asistencia persoal e tecnolóxica en Galicia, como apoio imprescindible para as actividades da vida diaria das persoas con diversidade funcional que queren autoxestionar as súas vidas.
Na actualidade, no noso País, a asistencia persoal non corresponde co modelo validado polas comunidades locais nin internacionais orixinadoras desta figura, e prescríbese como unha axuda a domicilio estendida fóra do fogar, cun horario de cobertura que resulta insuficiente para garantir unha vida independente ás persoas beneficiarias. Ademais, como usuarias, as persoas con diversidade funcional teñen que xestionar o servizo a través de entidades sociais como intermediarias, o que non garante a autoorganización, e mediante unha figura laboral non acorde coas funcións desta profesión en lugar de permitir a configuración mais axeitada aos intereses de persoas usuarias e empregadas.
Deste xeito, unha medida empoderadora e vangardista, dez anos despois ten un desenvolvemento parcial e testemuñal.
A Xunta aposta, na atención á diversidade funcional, polo modelo asistencialista fronte á autoorganización das persoas con diversidade funcional, seguindo a dinámica histórica de reclusión e cousificación destas persoas. Así, a realidade é que a maioría de persoas con diversidade funcional –mesmo tendo concedida esta prestación nos actuais termos- non poden acceder a unha vida independente en comunidade.
Unha sociedade socialmente xusta debe garantir ás persoas con diversidade funcional o dereito ao control da propia vida e ao desenvolvemento desta do xeito máis autónomo posíbel, implementando políticas centradas na persoa usuaria.
Priorizar a asistencia persoal sobre a institucionalización forzada ou inducida en centros ou o coidado no entorno familiar significa dignidade e autonomía para as persoas con diversidade funcional, así como postos de traballo dignos -que xeran maior retorno económico que a construción e mantemento de prazas en centros– e menos carga de coidados para as mulleres, que son quen fundamentalmente asumen as carencias do Estado social.
Polo exposto, o Grupo Parlamentar de En Marea formula a seguinte Proposición non de lei para o seu debate na Comisión 5.ª
O Parlamento de Galicia insta á Xunta de Galicia a:

1. Garantir por parte da Xunta de Galicia a prestación de Asistencia Persoal a persoas con diversidade funcional para todas as actividades que necesiten, estendendo o horario de atención ás particularidades da persoa usuaria e sen limitación.

2. Garantir por parte da Xunta de Galicia a prestación de Asistencia Persoal para a Vida Independente en condicións administrativas apropiadas para a un modelo de autoxestión polas persoas con diversidade funcional usuarias da mesma.
3. Instar ao Goberno do Estado a:

a) Reverter nos Presupostos Xerais do Estado para 2017 os recortes producidos polos R.D. de 2012.

b) Impulsar un acordo entre a Administración Xeral do Estado e as C.A. para rematar coa desatención (Limbo da Dependencia) nos dous vindeiros anos.

c) Iniciar negociacións no Consello de Política Fiscal e Financeira para aprobar un modelo estable de financiamento do Sistema no marco da LOFCA.

d) Non acometer modificacións da Lei 39/2016 sen a súa tramitación e debate parlamentar e cun consenso similar, ao menos, ao que se acadou coa aprobación desta lei.

e) Manter un Sistema de Información da Dependencia transparente e actualizado.
Santiago de Compostela, 27 de marzo de 2017.

Asdo.: Paula Vázquez Verao
Carmen Santos Queiruga
Deputadas do G.P. de En Marea

Luís Villares Naveira,

Deputado e Voceiro do G.P. de En Marea.

[image: image1.jpg]